
Memperkukuh Kualiti Pendidikan Tinggi: Strategi
dan Cabaran dalam Audit Program Akademik

Sistem pendidikan tinggi di Malaysia terus berkembang dengan
menekankan aspek kualiti dan kecemerlangan program akademik.
Salah satu mekanisme utama untuk memastikan pematuhan
program akademik tehadap piawai yang ditetapkan oleh pihak
Kementerian Pengajian Tinggi (KPT) dan Agensi Kelayakan
Malaysia (MQA) adalah melalui proses audit akademik.

Oleh yang demikian, institusi pendidikan tinggi perlu memastikan
usaha penambahbaikan bersifat menyeluruh dan selari dengan
keperluan semasa. Ini bukan sekadar mencapai piawaian minimum,
tetapi juga memperkukuhkan kedudukan institusi dalam persaingan
global. Dalam era digitalisasi memerlukan institusi pendidikan tinggi
untuk bersifat adaptif. Isu seperti pembelajaran digital,
pembangunan kemahiran masa depan, dan pendekatan pendidikan
hibrid perlu ditangani secara proaktif melalui cadangan strategik
yang berkesan.

Melalui proses audit akademik yang konsistan institusi pengajian
tinggi dapat mengenal pasti keutamaan yang perlu diberi perhatian,
memastikan sumber seperti tenaga kerja dan kewangan digunakan
dengan lebih efisien untuk memberi impak yang maksimum
terhadap peningkatan kualiti. Budaya kualiti yang menyeluruh
melibatkan bukan sahaja pihak pengurusan, tetapi juga tenaga
pengajar dan pelajar. Penglibatan kolektif ini dapat meningkatkan
kepuasan pelajar serta kecemerlangan akademik secara
keseluruhan.

Institusi yang cemerlang dalam audit akademik berpotensi meraih
pengiktirafan di peringkat nasional dan antarabangsa. Skor audit
yang tinggi meningkatkan keyakinan pihak akreditasi serta
memperkukuh reputasi institusi sebagai peneraju kecemerlangan
akademik. Hal ini akan membuka ruang kepada inovasi dalam
pedagogi, kurikulum, dan penyelidikan. Hal ini akan dapat
memastikan institusi pengajian tinggi sentiasa berada di barisan
hadapan dalam menawarkan pengalaman pembelajaran yang
relevan dan berimpak tinggi kepada pelajar.

Cadangan Strategik untuk Peningkatan Kualiti

Beberapa langkah strategik boleh diambil bagi memastikan institusi

pendidikan tinggi terus mencapai tahap kecemerlangan:

Disediakan oleh:
Prof. Dr. Azizah Abdullah
Dr. Wan Hartini Wan Zainodin
Prof. Madya Dr. Kamarulariffin Abd Jalil

16

Latihan dan Pembangunan Profesional - Kakitangan akademik
dan pentadbiran perlu menjalani latihan berkala bagi memastikan
mereka memahami keperluan Outcome Based Education (OBE)
dan standard audit akademik. Latihan ini harus merangkumi
aspek penyediaan dokumen serta pemantauan kualiti secara
menyeluruh.

Penggunaan Sistem Kualiti Bersepadu - Institusi digalakkan
untuk mengaplikasikan sistem pemantauan bersepadu yang
dapat memberikan amaran awal sekiranya terdapat penurunan
kualiti dalam mana-mana aspek program akademik.

Pengukuhan Kolaborasi dengan Industri - Kerjasama dengan
pihak industri perlu diperkasakan bagi memastikan program
pengajian terus relevan dan memberi nilai tambah kepada
graduan. Ini boleh dilakukan melalui penawaran latihan industri
yang lebih holistik serta penyelarasan kandungan kurikulum
dengan kehendak pasaran.

Penglibatan Pelbagai Pihak dalam Penilaian Kualiti - Semua
pihak berkepentingan termasuk pelajar, alumni, dan majikan perlu
terlibat dalam proses penambahbaikan program akademik.
Pendekatan ini dapat memastikan audit akademik benar-benar
mencerminkan keperluan pasaran dan aspirasi pendidikan tinggi.

Kesimpulan - Audit akademik memainkan peranan penting dalam
memastikan standard kualiti pendidikan tinggi di Malaysia terus
dipertingkatkan. Walaupun sebahagian besar program pengajian
menunjukkan pematuhan tinggi, masih terdapat ruang untuk
penambahbaikan, khususnya dalam aspek pengurusan
dokumentasi, latihan staf, serta penglibatan industri.
Kesimpulannya pelaksanaan cadangan strategik seperti latihan
berkala, penggunaan sistem kualiti bersepadu, dan pemerkasaan
kolaborasi industri akan membantu institusi pendidikan tinggi
mencapai tahap kecemerlangan yang lebih tinggi. Dengan
komitmen berterusan dalam meningkatkan mutu akademik,
sistem pendidikan tinggi negara dapat terus bersaing di peringkat
global dan memenuhi keperluan tenaga kerja masa hadapan.

